
1. Inngangur 

Starfskýrslan sem hér fer á eftir er fyrir tímabil milli aðalfunda Heilbrigðiseftirlits Suðurlands. Því má segja að um nokkurs konar ársskýrslu sé að ræða sem er frá hausti 2007 til hausts 2008. Á fyrsta fundi Heilbrigðisnefndar Suðurlands ár hvert eru lagðar fram niðurstöður eftirlits síðastliðins árs og eftirlitsáætlanir fyrir árið sem er framundan. Í starfsskýrslunni eru því nýrri upplýsingar en annars myndu verða lagðar fram með ársskýrslu fyrir árið 2007. 
Óhætt er að segja að annasamt hafi verið hjá Heilbrigðiseftirlitinu og virðast verkefni og stjórnsýsla sem ekki tilheyrir reglubundnu eftirliti stigaukast ár frá ári.

Sumrin eru annatími hjá Heilbrigðiseftirliti Suðurlands. Þá bætist við sú starfsemi sem eingöngu er opin yfir sumartímann eins og td. tjaldsvæði, fjallaskálar, ferðaþjónusta og sundlaugar auk orlofstíma starfsmanna.
Í sumar bættust svo við stórar útihátíðar sem haldnar voru á Suðurlandi eins og t.d. Landsmót hestamanna, Unglingalandsmót UMFÍ, Landbúnaðarsýning auk hinna venjubundu útihátíða um verslunarmannahelgi eins og Þjóðhátíðar. Stórar ferðamanna– og útileguhelgar auka einnig álag hjá Heilbrigðiseftirlitinu.
Frá árinu 2000, er undirrituð tók við sem framkvæmdastjóri Heilbrigðiseftirlit Suðurlands, hefur Eftirlitsstofnun EFTA, ESA, komið sex sinnum í eftirlit á svæðið og tekið út mismunandi þætti/tegundir rekstrar sem Heilbrigðiseftirlit Suðurlands hefur eftirlit með. Af þessum 6 úttektum hafa 4 átt sér stað frá því í júlí 2007. Þó svo þessar úttektir séu lærdómsríkar þá eru þær líka tímafrekar. Ekki er hægt að fjölyrða neitt um ástæður þess að úttektum á svæði Heilbrigðiseftirlits Suðurlands fjölgi svo mikið. Hugsanlega er almennt vaxandi tíðni slíkra úttekta en það er tilfinning undirritaðrar að nálægð við nýtilkomna Matvælastofnun hafi þar eitthvað að segja. 
Þann 1. janúar 2008 breyttist Landbúnaðarstofnun í Matvælastofnun. Þar með tók stofnunin yfir verkefni matvælasviðs Umhverfisstofnunar og matvælasviðs Fiskistofu. Matvælastofnun er undir stjórn Sjávarútvegs- og Landbúnaðarráðuneytis og því er heilbrigðiseftirlit sveitarfélaga nú undir yfirumsjón tveggja stofnana, Umhverfisstofnunar og Matvælastofnunar, og tveggja ráðuneyta, Umhverfisráðuneytis og Sjávarútvegs- og landbúnaðraráðuneytis. Þetta hefur þó ekki áhrif á verkefni heilbrigðiseftirlits sveitarfélaga en einfaldar ekki stjórnskiplegt fyrirkomulag heilbrigðiseftirlits í landinu. 
Úrskurður úrskurðarnefndar um upplýsingamál var birtur í ágúst. Hann varðaði stjórnsýslukæru er laut að upplýsingum um ferðir starfsmanna í eitt tiltekið fyrirtæki. Niðurstaða úrskurðarins var á þá leið að Heilbrigðisnefnd Suðurlands bar að afhenda 11 gögn af 26 til kæranda. 
Þegar þetta er skrifað er beðið eftir úrskurði úrskurðarnefndar um hollustuhætti og mengunarvarnir er varðar kærða ákvörðun nefndarinnar um útgáfu tiltekins starfsleyfis. 

Í ágúst samþykkti Umhverfisráðherra aðgerðaráætlun fyrir Þingvallavatn sem Heilbrigðiseftirlit Suðurlands hafði unnið í samvinnu við Bláskógabyggð og Grímsnes- og Grafningshrepp. Aðgerðaráætlunin byggir á reglugerð nr. 650/2006 um framkvæmd verndunar vatnasviðs og lífríkis Þingvallavatns. Í reglugerðinni eru gerðar ítarlegri kröfur til m.a. fráveitu, notkun ýmissa efna, áburðar og fleira. Ljóst er að eftirlit með framkvæmd reglugerðarinnar mun taka mikinn tíma og hafa mikinn kostnað í för með sér. Hefur Heilbrigðiseftirlit Suðurlands ásamt SASS gert grein fyrir vandkvæðum á útfærslu reglugerðarinnar við ráðherra. Með tilkomu reglugerðarinnar var sett nýtt verkefni á borð Heilbrigðiseftirlit Suðurlands, verkefni sem ekki er að finna á borðum annarra eftirlitssvæða. 

Að lokum er rétt að nefna jarðskjálftann sem reið yfir Suðurland 29. maí sl. Í kjölfar hans var mikil vinna við vöktun á gæðum neysluvatns, sýnatökum og rannsóknum. Þegar á heildina er litið má segja að lindir, lagnir og vatnsveitukerfin hafi staðist álagið. Á slíkum hamfaratímum er mikilvægt að upplýsingar um ástand neysluvatns berist skjótt til hlutaðeigandi aðila þannig að hægt sé að upplýsa almenning um ástandið.  Samstarf Heilbrigðiseftirlits Suðurlands við sveitarfélög og almannavarnanefndir var mjög gott og gekk eftirlitinu vel að koma upplýsingum til skila. 

Að sama skapi ríður á að fá niðurstöður mælinga eins og fljótt og hægt er. Fyrstu daganna eftir jarðskjálftann leitaði Heilbrigðiseftirlit Suðurlands aðstoðar rannsóknarstofu MS á Selfossi. Þannig var hægt að koma sýnum í rannsókn á sem skemmstum tíma og fylgjast með gangi ræktunar á öllum tímum. Ómetanlegt var að finna hvernig fyrirtækið leit á það sem samfélagslega ábyrgð sína að aðstoða við rannsóknir á öllum tímum sólarhrings. 

Samstarf Heilbrigðiseftirlits Suðurlands við sveitarstjórnarmenn, opinbera aðila, starfsmenn sveitarfélaga einstaklinga og fyrirtæki í kjölfar jarðskjálftans var með ágætum og fyrir það ber að þakka. 
2. Hlutverk og uppbygging

Heilbrigðiseftirlit sveitarfélaga starfa samkvæmt lögum nr. 7/1998 um hollustuhætti og mengunarvarnir. Heilbrigðisnefndum ber að sjá um að ákvæðum laga og reglna settum skv. þeim sé framfylgt. Íslandi er skipt í 10 heilbrigðiseftirlitssvæði starfar ein heilbrigðisnefnd á hverju svæði. Í hverri nefnd eiga sæti 5 fulltrúar auk fulltrúa atvinnurekenda. Yfirlæknir heilsugæslu, skipaður af Landlækni, viðkomandi svæðis starfar einnig með nefndinni. Yfirstjórn eftirlitsins er í höndum heilbrigðisnefndar en heilbrigðiseftirlit og heilbrigðisfulltrúar  starfa í umboði nefndarinnar. Eftir sveitastjórnakosningar hverju sinni er m.a. skipað í heilbrigðisnefnd sem starfar kjörtímabilið.
Heilbrigðiseftirlit Suðurlands starfar skv. lögum nr. 7/1998 um hollustuhætti og mengunarvarnir. Eftirlitssvæðið nær frá Sandskeiði í vestri til Skeiðarársands í austri, Vestmannaeyja í suðri og inn á miðhálendið. 

Í Heilbrigðisnefnd Suðurlands tímabilið 2006-2010 eru: 


Jón Ó Vilhjálmsson, formaður, Árborg

Gunnar Þorkelsson, varaformaður, Skaftárhreppi, 

Viktor Pálsson, Vestmannaeyjum,

Ragnhildur Hjartardóttir, Hveragerði, 

Sigurður Ingi Jóhannsson, Hrunamannahreppi,

Guðmundur Geir Gunnarsson, fulltrúi atvinnurekanda,  

Pétur Skarphéðinsson, fulltrúi Landlæknis. 

Sem kunnugt er starfar Heilbrigðiseftirlit Suðurlands einnig í Vestmannaeyjum og er þar starfandi heilbrigðisfulltrúi með aðsetur að Strandvegi 50. 

Starfsmenn Heilbrigiseftirlits Suðurlands eru árið 2008: 


Elsa Ingjaldsdóttir, framkvæmdastjóri, 


Birgir Þórðarson, sviðsstjóri umhverfis- og mengunarvarnasviðs, 


Sigrún Guðmundsdóttir, sviðsstjóri matvælasviðs,


Áslaug Rut Áslaugsdóttir, heilbrigðisfulltrúi Vm., 

María Berg Guðnadóttir, heilbrigðisfulltrúi

Auk þess starfaði Ástfríður Sigurðardóttir, matvælafræðingur, og heilbrigðisfulltrúi hjá HES í fæðingarorlofi Maríu. Steinunn Einarsdóttir lífeindafræðingur starfaði svo hjá HES yfir sumarmánuðina. 

Hjá Heilbrigðiseftirliti Suðurlands er meðalstarfsaldur 7 ár. Mikil reynsla og góð þekking er því meðal starfsmanna og er sá auður ekki metin til fjár. 

Helstu verkefni Heilbrigðiseftirlits Suðurlands er reglubundið eftirlit með eftirlitsskyldum aðilum, starfsleyfisveitingar og tilfallandi eftirlit með ýmis konar starfsemi, Eftirlit og rannsóknir á neysluvatni, neysluvörum og fráveitu er einnig í höndum heilbrigðiseftirlitsins í samvinnu við viðkomandi fyrirtæki, sveitarfélög Matvælastofnun og Umhverfisstofnun.

HES er umsagnaraðili vegna mats á umhverfisáhrifum framkvæmda auk margvíslegra skipulagsmála eins og t.d. aðal- og svæðisskipulags sveitarfélaga og eftir atvikum deiliskipulags. Vatnsvernd, fráveitur og sorphirða eru dæmi um þætti sem heilbrigðiseftirlitið tekur til athugunar við slíkar umsagnir. Ennfremur veitir embættið umsagnir vegna vínveitingaleyfa og leyfa byggðra á gisti- og veitingahúsalöggjöfinni. Þar er tekið tillit til þátta sem skoðaðir eru í almennu heilbrigðis- og hollustuháttaeftirliti. 

Matvælarannsóknir ýmiskonar eru framkvæmdar reglulega en auk reglubundinna rannsókna má nefna campylobacter og salmonellu rannsóknir í kjúklingum og svínakjöti, listeriu rannsóknir í kjötvinnslu- og mjólkurvörum, gerlarannsóknir á mjólkurís, efnagreiningar á neysluvatni, aðskotaefnamælingar í hrámjólk o.fl.
Sú framtíðarsýn sem sett var fram árið 2004 er enn í fullu gildi þó svo settum markmiðum sé náð. Ekki hafa verið sett fram eiginleg markmið síðan 2004 en á hverju ári er sett fram eftirlitsáætlun sem unnið er eftir það árið. Aðalmarkmið eftirlitsins er fyrst og fremst að sinna eftirlitsskyldum aðilum eins og lög gera ráð fyrir. Svigrúm til annarra verka er ekki mikið. Framtíðarsýn Heilbrigðiseftirlit Suðurlands stendur þó alltaf fyrir sínu en hún er eftirfarandi: 

Heilbrigðiseftirlit Suðurlands ætlar að vera leiðandi á sviði
heilbrigðiseftirlits og stuðla að bættum lífsgæðum með fræðslu og þekkingarmiðlun til Sunnlendinga og annarra sem njóta náttúru, þjónustu og afurða svæðisins.

Drög að nýrri gjaldskrá verður lögð fram á aðalfundi Heilbrigðiseftirlits Suðurlands þann 20.- 21. nóvember 2008 til afgreiðslu. Núverandi gjaldskrá hefur verið óbreytt í tvö ár eða frá afgreiðslu aðalfundar 7. september 2006. 

Ársreikningur fyrir árið 2007 og fjárhagsáætlun fyrir árið 2009 er lagt fram á aðalfundi og fylgir aðalfundargögnum. Ekki er ástæða til að birta slíkt í starfsskýrslu enda starfsskýrsla, fjárhagsáætlun og gjaldskrá hluti aðalfundargagna. 
3. Starfsemi

Helsta verkefni heilbrigðiseftirlits sveitarfélaga er að sinna reglubundnu eftirliti með fyrirtækjum, stofnunum og öðrum aðilum sem eru eftirlitsskyldir. Það er gert samkvæmt eftirltisáætlun Suðurlands

Eftirlitsáætlun er unnin á hverju ári. Eftirlitsáætlun er borin fram á fundi heilbrigðisnefndar í upphafi árs. Eftirlitsáætlun er fyrirtækjaskrá heilbrigðiseftirlits flokkuð eftir Ísat númerum sem sett hafa verið á viðkomandi fyrirtæki við veitingu eða endurskoðun á starfsleyfi. Ísatnúmerið tengist síðan gjaldskrá heilbrigðiseftirlitsins þar sem fram kemur tíðni eftirlitsins og fjöldi sýna sem taka á.  Tíðni eftirlitsins er að mestu óbreytt frá þeirri viðmiðunargjaldskrá sem Umhverfisráðuneytið gaf út árið 1999. Þar sem stórir fyrirtækja hópar eru með eftirlit fjórða hvert ár, má í raun segja að eftirlitsáætlunin nái yfir 4 ár hverju sinni. 

Í byrjun september voru 1075 eftirlitsskyldir aðilar með gilt starfsleyfi. Fjöldi eftirlitsferða skiptist nokkuð jafnt milli sviða en fyrirtæki á matvælasviði fá að jafnaði meira eftirlit heldur en t.d. á hollustuháttasviði þar sem fyrirtæki fá mörg hver ekki heimsóknir nema annað hvert ár eða jafnvel fjórða hvert ár. 

Þegar fyrirtæki fær starfsleyfi er það metið eftir gerð, stærð og umfangi og áhættu sem stafar af starfseminni. Ef verulegar breytingar verða á rekstri þá er fyrirtækið fært til í flokkum. Að öðrum kosti er flokkunin endurskoðuð á fjögurra ára fresti. Þessi flokkun hefur tengsl við gjaldskrá eftirlitsins og er grunnur að eftirlitsáætlun. 
Við starfsleyfisútgáfu er metið hversu umfangsmikið innra eftirlit fyrirtækja á að vera.  Reynslan er sú að virkni innra eftirlits er tilviljunarkennd í smáum fyrirtækjum með færri en 10 starfsmenn. Gátlistar fyrir eftirlit eru unnir upp úr samræmdum starfsleyfisskilyrðum heilbrigðiseftirlits sveitarfélaga og Umhverfisstofnunar. Matvælastofnun vinnur líka að samræmingu starfsleyfisskilyrða fyrir matvælafyrirtæki. 

Það sem af er ári hafa verið gefin út 197 starfsleyfi, þar af 58 vegna nýrrar starfsemi og má sjá skiptingu þeirra í kökuritinu hér til hliðar. Rétt er að geta um breytingu sem varð um áramót 2006- 2007 en þá varð gildistími starfsleyfa samræmdur á öllu landinu í 12 ár í stað 4 ára áður. Þetta kemur til með minnka útgáfu vegna endurnýjunar verulega. Hins vegar verður hugsanlega erfiðara að halda utan um sem réttastar upplýsingar viðkomandi fyrirtækis  og hafa lengri starfleyfi þann ókost að ekki er eins markvisst gengið eftir að upplýsingar séu réttar en koma þarf  inn verklagsreglu til að tryggja þetta.  

Einungis hafa verið gefin út 6 tóbakssöluleyfi, þar af 4 vegna endurnýjunar, eitt vegna eigendaskipta og eitt nýtt. Dregið hefur úr útgáfu tóbakssöluleyfa á undanförnum árum. Til samanburðar má geta þess að á síðasta ári voru gefin út 205 starfsleyfi, þar af 64 ný, og 16 tóbakssöluleyfi. 
	Starfsleyfi
	
	Tóbakssöluleyfi
	 

	Leyfi gefið út vegna:
	Fjöldi
	Leyfi gefið út vegna:
	Fjöldi

	breytingar á húsnæði
	3
	eigendaskipta
	2

	breytingar á starfsleyfi
	15
	endurnýjunar
	3

	eigendaskipta
	16
	nýs leyfis
	1

	endurnýjunar
	94
	 
	 

	nýrrar starfsemi
	59
	 
	 

	tímabundins leyfis
	10
	 
	 

	Samtals
	197
	Samtals
	6


Tafla 2 - Fjöldi starfsleyfa og tóbakssöluleyfa sem gefin hafa verið út á tímabilinu janúar - september 2008
Málaskrá

Málafjöldi Heilbrigðiseftirlitsins það sem af er árinu er komin í 714 en í árslok 2007 var málafjöldi 989. 

Eftirfarandi tafla sýnir skiptingu mála í helstu málaflokka en stærstu málaflokkarnir eru umsagnir og umsóknir. 

Tafla 3 - Málaflokkar

	Tegund
	Fjöldi

	Afgreiðslumál
	105

	Ábending
	10

	Eftirlit
	97

	Forgangsmál
	1

	Kvartanir
	46

	Ótímabundið mál
	3

	Ráðgjöf um faglegt starf
	2

	Stefnumörkun
	6

	Umsagnir
	197

	Umsóknir
	205

	Óflokkað
	74

	Samtals
	746


Þó svo ný mál á árinu 2008 séu 746 er fjöldi lokinna mála 611. Eðli málsins samkvæmt eru sum mál viðameiri og tímafrekari en önnur. Einhver mál flytjast líka alltaf milli ára. Annað er óhjákvæmilegt. Fjöldi nýrra og lokinna mála segja því ekki allt. Hafa verður einnig í huga hugsanlega eldri og óloknum málum. Taflan hér á eftir sýnir tölfræði lokinna mála í hverjum mánuði. 

Tafla 4 - Lokin mál á árinu 2008
	Lokin mál 2008 
	Jan
	Feb
	Mars
	Apr
	Maí
	Júní
	Júlí
	Ágúst
	Sept
	Samtals:

	Samtals:
	146
	122
	21
	29
	32
	86
	71
	74
	30
	611


3.1. Hollustuháttasvið

Í byrjun september voru 449 eftirlitsskyldir aðilar skráðir á hollustuháttasviði. Eftirlit á hollustuháttasviði eru m.a. í hótel, gistihús, gistiskálar, samkomuhús, íþróttahús, sundlaugar, hárgreiðslu- og snyrtistofur, dvalarheimili, fangelsi, heilbrigðisstofnanir og ýmiskonar menntastofnanir auk annarra eftirlita.

Það sem af er ári hefur eftirliti á hollustuháttasviði  gengið vel og útlit fyrir að eftirlitsáætlun fyrir árið 2008 eigi eftir að ganga upp að mestu leyti. Mörg af þeim fyrirtækjum sem að falla undir holluháttasvið, þá sérstaklega ferðaþjónustufyrirtæki, eru eingöngu opin yfir sumartímann og er því af nógu  að taka á yfir sumarmánuðina. Það sem að einkenndi sumarið 2008 voru stórar útisamkomur af ýmsum toga. Haldnar voru fjórar stórar útisamkomur á Suðurlandi – þar af ein sem er árlega. Mikil vinnu fór í þessar hátíðir m.a. undirbúningsvinna í samvinnu við mótshaldara og úttektir til að geta gefið leyfin út. Afgreiðsla starfsleyfa og annara leyfa og umsagnir til sýslumanna eru oftast nær gefnar út samdægurs og hátíðirnar hefjast þar sem að aðstaða er ekki tilbúin fyrr en þá.

Í ár hefur orðið aukning á beiðnum og fyrirspurnum um íbúðarhúsnæðisskoðanir hjá heilbrigðiseftirlitinu. Í slíkum skoðunum leggur embættið mat á hvort að fasteignir séu óíbúðarhæfar eða íbúðahæfar. Í húsnæðisskoðunum er húsnæði m.a. skoðað m.t.t. raka, hávaða, fráveitu skólps, meindýra, ýmiskonar mengunar o.fl. – húsnæði skulu ekki stefna heilsu manna í hættu. Ef til vill má rekja auknar fyrirspurnir um íbúðarhúsnæðisskoðanir að einhverju leyti til mikillar umræðna í fjölmiðlum um myglusveppi sem að geta haft skaðleg áhrif á heilsu fólks. Heilbrigðiseftirlit Suðurlands býr ekki yfir þeirri tækni til að taka sýni og senda til rannsókna m.t.t. myglusvepps og verður að vísa aðilum annað sem að eingöngu hafa áhuga á slíkum mælingum.
Eitt eftirlitsverkefni á vegum Umhverfisstofnunar (UST) var á hollustuháttasviði í ár og tók heilbrigðiseftirlitið þátt í. Verkefnið gekk út á að framkvæma baðvatnssýnatöku og láta athuga gerlafjölda við 37°C. Einnig átti að athuga fjölda kólígerla og Pseudomonas aeruginosa þar sem að klórgildi væru undir viðmiðunargildum (heilbrigðiseftirlitið athugaði öll þessi gildi í öllum sýnum sem tekin voru enda hluti af reglubundu eftirliti). Einnig var fyllt út eyðublað vegna verkefnisins er varðaði klórmælingar, hreinsikerfi lauganna og öryggisþætti baðstaðanna. Skýrslu vegna verkefnins er að vænta frá UST nú seinna í vetur.

Alls hafa verið tekin 97 baðvatnssýni það sem af er komið ári. Athuga ber að sýnin voru ekki merkt sem eftirlitsverkefni þar sem að þau sýni hefðu hvort eð er verið tekin óháð verkefninu þar sem þau eru hluti af reglubundnu eftirliti. Enn á eftir að framkvæmda nokkrar baðvatnssýnatökur. Niðurstöður baðvatnssýnanna í ár komu nokkuð á óvart þar sem 47% (14 af 30) sýnanna stóðust ekki þær gæðakröfur sem gerðar eru til baðvatns. Samkvæmt reglugerð nr. 457/1998 um hollustuhætti á sund- og baðstöðum féllu þau vegna P. aeruginosa. Þetta er hærri tíðni en hefur verið að sjást undanfarin ár. Einnig var sláandi hár fjöldi þeirra í mörgum sýnanna. P. Aeruginosa á ekki finnast í baðvatnssýnum en fjöldi þeirra fór yfir 80.000 í 100 ml af baðvatni í sumum sýnunum. Rétt er [image: image13.jpg]


þó að geta að algengara er að fjöldi þeirra sé <50 finnist P. aeruginosa á annað borð í sýnunum. 

En hverjar eru ástæður þess að niðurstöðurnar fóru á þessa leið? Rekja má ástæðurnar til nokkurra þátta. Fyrst ber að nefna að innra eftirlit er víða bágborið og þar á meðal klórmælingar á fríum og bundnum klór, sem á að mæla a.m.k. 2 á dag og skrá niður. Þrátt fyrir athugasemdir og ábendingar er eins og nauðsyn mælinganna sé vanmetin, en mælingar á klór geta gefið sterkar vísbendingar um hreinleika vatnsins. Jafnframt þarf gildi klórs að vera nokkuð stöðugt til að koma megi m.a. í veg fyrir P. aeruginosa, þ.e. ekki er nóg að gildi klórs sé í lagi í dag og ólagi næstu daga á eftir og svo aftur í lagi. Sumstaðar var enginn klór í baðvatninu þegar að sýnatökur áttu sér stað – skýringar aðila voru m.a. að klórinn væri búinn eða klórdælurnar bilaðar. Einnig hafði það nokkur áhrif á heildarútkomu baðvatnssýna að í ár að voru opnaðar nýjar og endurbættar sundlaugar þar sem reynsla og þekking á nýju hreinsikerfi var ekki til staðar og kom það fyrir að hreinsikerfi væru ekki fullfrágengið áður en að aðstaðan var opnuð.
Gildi klórs getur líka orðið of hátt í baðvatni og leitt til óþæginda. Í sumar var baðgestum vísað úr laug þar sem að gildi klórs var kominn upp fyrir hámarksviðmiðunargildi vegna bilunar í búnaði – þar sýndu klórmælingar starfsfólks að gildi væri of hátt þrátt fyrir að á klórdælu stæði annað. Af þessu má sjá að innra eftirlit verður að vera til staðar og ekki er nóg að mæla klór einu sinni á dag - tæknin getur bilað.
Ljóst er að efla þarf meðvitund starfsfólks á baðvatnsstöðum. Að það séu þeir sem að beri líka ábyrgð á öryggisþáttum og að baðvatnið uppfylli þær kröfur sem til þess séu gerðar. 
Að vera sundlaugarvörður er ábyrgðarfullt starf en stundum vanmetið af starfsmannni sjálfum. Ætíð þarf að vakta sundlaugargesti auk þess sem starfsfólk sundlauga þarf að kunna skyndihjálp og standast árlegt hæfnispróf til að mega starfa við laugargæslu. Skyndihjálpabúnaður og annar öryggisbúnaður (neyðarhnappar, merkingar) á alltaf að vera í lagi. Verði einhver misbrestur þar á á umsvifarlaust að gera úrbætur á því. 
Á svæði Heilbrigðiseftirlit Suðurlands eru 29 baðvatnsstaðir á skrá. Af þeim eru 5 óvirkir þ.e. ekki opnir vegna framkvæmda eða viðhalds.
Rétt er í lokin að minnast á að samkvæmt núgildandi reglugerð nr. 457/1998 um hollusthætti á sund- og baðstöðum stendur í 3. grein og viðauka I: 

,,Laugum er skipt í þrjár aðalgerðir, sundlaugar, varmalaugar og setlaugar, með tilliti til mismunandi ákvæða um hitastig, sbr. 2. gr. Auk þess eru laugar flokkaðar í þrjá flokka, A, B og C og fer flokkunin eftir gerð hreinsibúnaðar og miðlun á klór, sbr. ákvæði í I. viðauka.

Allar nýjar laugar og endurbyggðar skulu uppfylla ákvæði um laugar í A flokki. Laugar í flokkum B og C skulu hafa uppfyllt ákvæði um sjálfvirkni, sbr. ákvæði um A flokk lauga, fyrir árið 2010.


Fyrir laugar í C flokki er ekki þörf á að uppfylla ákvæði reglugerðarinnar um klórskömmtun og sjálfvirkni enda standist vatnið örverufræðilegar kröfur sem gerðar eru til sundlaugarvatns og heilbrigðisnefnd telur ekki þörf á að uppfylla þessi ákvæði. Um örverurannsókn fer samkvæmt ákvæðum í II. viðauka. Sé náttúrulegt sýrustig baðvatnsins að jafnaði á bilinu 7-8 getur heilbrigðisnefnd heimilað að vikið sé frá ákvæðum um stjórnun sýrustigs.”
,, A flokkur lauga er með lokað hringrásarkerfi, fullkominn hreinsibúnað og sjálfvirka stjórnun á notkun hleypiefna, klórskömmtun og sýrustigi. Laugarvatn er forhitað og endurnýjun vatns er ákvörðuð fyrir fram og fer endurnýjunarhraðinn eftir rúmmáli laugar.”
Samkvæmt upplýsingum Heilbrigðiseftirlit Suðurlands er ný reglugerð um hollustuhætti á sund- og baðvatnsstöðum í vinnslu og var áætlað að hún kæmi úr í september 2008. Er nú ljóst að einhver dráttur verður á því. Sveitarfélögum og baðvatnsstöðum á eftirlitssvæði Heilbrigðiseftirlits Suðurlands verður tilkynnt þegar ný reglugerð hefur tekið gildi.

3.2
Matvælasvið

Á matvælasviði voru 366 fyrirtæki í lok árs 2007 en voru 323 árið 2006. Þetta eru fyrirtæki eins og pökkun garðávaxta, vatnsveitur, kjötvinnslur, mjólkurbú, bakarí, matvöruverslanir, söluturnar, og svokölluð stóreldhús sem eru t.d. á veitingastöðum, mötuneytum, hótelum og í skólum. Tíðni eftirlits fer eftir eðli og umfangi starfseminnar,  algengt er að matvælafyrirtæki fái eina heimsókn á ári, sem felst í beinu eftirliti ásamt sýnatökum á matvælum og vatni auk fræðslu. Mikið hefur verið unnið að fræðslu um innra eftirlit, en í því felst m.a. þrifaáætlanir, meindýravarnir, hitastigseftirlit með kælum, frystum og við eldun ásamt heilsufarsskýrslum. Á þessu ári hefur sérstök áhersla verið lögð á heilsufarsskýrslur í matvælaeftirliti, sem eru aðferð fyrirtækisins til að tryggja að smitandi sjúkdómar berist ekki í matvæli með starfsmönnum. Umsagnir vegna veitingaleyfa eru einnig verkefni matvælasviðs. Breyting varð á lögum og reglum þar að lútandi á árinu 2007, sem felur í sér nokkra einföldun þar sem veitinga-, gisti- og vínveitingaleyfi eru nú á hendi sýslumannsembætta. Umsagnir heilbrigðiseftirlits um þessi fyrirtæki eru einnig ítarlegri, þar sem athugasemda er getið í umsögnum. Í árslok 2007 varð einnig sú breyting að yfirumsjón málaflokksins um matvæli fluttist frá Matvælasviði Umhverfisstofnunar yfir í nýja Matvælastofnun. Undirbúningur stendur yfir um viðamiklar breytingar á matvælalöggjöfinni í heild en líkur eru á að tekin verði upp löggjöf Evrópusambandsins varðandi matvæli í heild sinni sem hefur gengið undir slagorðinu frá haga til maga. Þegar þessi orð eru skrifuð er málið í meðförum Alþingis. 

Eftirlitsverkefni. Heilbrigðiseftirlit Suðurlands hefur tekið þátt í eftirlitsverkefnum á vegum Umhverfisstofnunar og Heilbrigðiseftirlits sveitarfélaga á árinu 2007:
· Örverufræðileg gæði á þorramat var framkvæmt á tímabilinu 3. desember 2007 - 21. febrúar 2008. Tilgangur þess verkefnis var að kanna hreinlæti og verklag við verkun á þorramat. Í heild gáfu niðurstöður til kynna að ástand á þorramat væri mjög gott.

· Örverufræðileg gæði á kryddi var eftirlitsverkefni sem var unnið á tímabilinu mars til maí 2007. Tilgangurinn var að kanna örverufræðilegt ástand krydds á öllu landinu,  í mismunandi kryddtegundum og að bera saman niðurstöður frá samskonar verkefni frá árinu 2003. Niðurstöður sýndu að krydd selt í verslunum um land allt er undir þeim mörkum sem miðað er við og að ástand krydds örverufræðilega er betra en árið 2003. 

· Hollustuhættir í sjoppum/skyndibitastöðum sem selja steikta borgara og örveruástand steiktra borgara var kannað í júní og júlí 2007. Tilgangur þessa verkefnis var fyrst og fremst að kanna aðstæður til handþvotta á skyndibitastöðum/sjoppum þar sem óvarin matvæli eru meðhöndluð og hvernig er staðið að fræðslu starfsfólks á þessum stöðum. Einnig að kanna örveruástand á borgurum á þessum stöðum. Niðurstöðurnar í þessu verkefni gáfu til kynna að mörg þessara fyrirtækja uppfylltu ekki kröfur matvælalaga og reglugerða um heilsufarskýrslur, fræðslu/þjálfun starfsfólks og aðbúnað t.d. handlauga í rými þar sem meðhöndluð eru óvarin matvæli. Nauðsynlegt er að forráðamenn allra matvælafyrirtækja geri sér grein fyrir mikilvægi hreinlætis og hollustuhátta við framleiðslu matvæla og að allir starfsmenn sem vinna við óvarin matvæli skuli skrifa undir heilsufarsskýrslu til að til að koma í veg fyrir  að sjúkdómsvaldandi örverur berist í matvælin með starfsfólki. Auk þess bera forráðamenn matvælafyrirtækja ábyrgð á að starfsfólk fái viðeigandi þjálfun í gæða- og hollustuháttamálum.
· Matvæli á boðstólum á líkamsræktarstöðvum. Var eftirlitsverkefni framkvæmt frá febrúar til apríl 2007. Tilgangur var að kanna hvort óvarin matvæli væru á boðstólum í líkamsræktarstöðvum og hvort aðstaðan uppfyllti kröfur sem gerðar eru til slíkrar starfsemi. Af 39 stöðvum sem heimsóttar voru á landsvísu var á 23 stöðvum einhvers konar dreifing á matvælum. Á nokkrum þeirra eingöngu boðið upp á pökkuð matvæli, en einnig fór fram tilreiðsla á orkudrykkjum ýmiskonar og um helmingur staðanna bauð upp á ferska ávexti. Meðhöndlun á óvörðum matvælum gerir þá kröfu til rekstaraðila að innra eftirlit sé ávallt virkt s.s. hitastigseftirlit á kælivöru og fullnægjandi aðskilnað ýmissa hrárra og ferskra matvæla. Einnig eru ríkari kröfur gerðar varðandi aðstöðu á stöðum sem bjóða upp á matvæli. Afar mikilvægt er að fyrirtæki sem bjóða upp á matvæli af þessu tagi þurfa að hafa til þess tilskilin leyfi frá viðkomandi eftirlitsaðila. 

· Könnun á kælihitastigi og uppröðun í kæla var framkvæmt á tímabilinu mars til september 2007. Tilgangurinn var að kanna kælihitastig og uppröðun í kæla í verslunum. Niðurstöður könnunarinnar bentu til að víða má gera betur varðandi kælingu matvæla í verslunum. 

· Mælingar á nítrít og nítrat í söltuðu og/eða reyktu kjöti. Verkefni framkvæmt frá 11. desember 2007 – 14. febrúar 2008. Tilgangurinn var að kanna magn nítríts og nítrats sé innan viðmiðunarmarka. Niðurstöður voru þær að í saltkjöti voru 30% sýnanna yfir mörkum sem er mun betra en í sams konar verkefni sem gert var árið 2004, en þá voru um 60% sýnanna yfir mörkum. Í sýnum af öðrum söltuðum og/eða reyktum vörum reyndust öll innan hámarksgilda í nítrati og nítríti.

· Eftirlitsverkefni um villandi merkingar, sem var framkvæmt í árslok 2007 er enn óbirt.

Niðurstöðuskýrslur þessara eftirlitsverkefna eru birtar í heild sinni á heimasíðu Matvælastofnunar; http://www.lbs.is/flytileidir/fraedsla/utgafa/eftirlitsverkefni.   

Innköllun og matvara gerð upptæk. Nokkuð er um innköllun matvæla af ýmsum ástæðum. Oft er það vegna fullyrðinga sem ekki fást staðist, en einnig er nokkuð um að næringargildismerkingar eru ekki samkvæmt evrópskum reglum sem gilda á Íslandi, en á innfluttar amerískar vörur þarf að endurmerkja til að uppfylla ákvæði reglugerða um merkingar. Fæðubótarefni hafa einnig verið fyrirferðarmikil við innkallanir, ýmist vegna merkinga eða ólöglegra innihaldsefna. Er þar stór málaflokkur sem á eftir að taka mikinn tíma í framtíðinni. Heimabakstur er ekki heimilt að selja í verslunum. Samt hefur nokkuð borið á því undanfarið. Allar vörur í verslunum þurfa að vera merktar m.a. framleiðanda, geymsluþoli og innihaldslýsingu, kæli- eða frystivöru þarf að merkja sérstaklega og ekki síður þurfa allir þeir sem framleiða matvæli að hafa starfsleyfi frá heilbrigðiseftirliti og uppfylla þær kröfur sem gerðar eru til matvælafyrirtækja.
ESA úttektir eru partur af samningnum um Evrópska efnahagssvæðið (EES), en það er Eftirlitsstofnun EFTA sem tekur út starfsemi Matvælastofnunar og heilbrigðiseftirlits sveitarfélaga á landsvísu og metur hvort matvælaeftirlit á Íslandi uppfylli kröfur EES. Þetta eru lærdómsríkar úttektir að taka þátt í, en tímafrekar. Heilbrigðiseftirlit Suðurlands hefur á rúmu ári lent í fjórum slíkum úttektum; 

· Í júlí 2007 var úttekt á mjólkur- og kjötvinnslum og þar sem stærsta mjólkurvinnslustöð landsins er á svæði Heilbrigðiseftirlits Suðurlands virtist það liggja beinast við.

· Neysluvatn var á dagskrá ESA í desember 2007, í upphafi stóð ekki til að við yrðum með í þeirri úttekt, en í þetta sinn óskuðu úttektaraðilarnir sérstaklega eftir að fá að skoða ákveðna vatnsveitu á Suðurlandi.

· Í júlí 2008 var það rekjanleiki kjötvara og tóku úttektaraðilar ESA þar mið af væntanlegum reglum sem verða teknar upp hér á landi á næstu mánuðum.

· Í síðustu viku september var úttekt varðandi sjávarafurðir og voru fyrirtæki á svæði Heilbrigðiseftirlits Suðurlands í úrtaki eftirlitsaðila ESA og þar með var embættið þátttakandi eins og áður sagði í fjórða sinn á rúmu ári.

· Í byrjun september sl. var einnig gagnleg tveggja daga námstefna um Evrópulöggjöfina á vegum Matvælastofnunar þar sem tveir úttektaraðilar ESA veittu fræðslu um starfsemina og innleiðingarferlið. 

Neysluvatn. 
Í kjölfar jarðskjálftans 29. maí sl. var sérstaklega fylgst með gæðum neysluvatns, enda full þörf á. Var allur mannafli embættisins upptekinn í þeim verkefnum fyrstu dagana eftir stóra skjálftann. Í tveimur vatnsveitum á svæði Heilbrigðiseftirlits Suðurlands reyndist neysluvatn mengað af kólígerlum fyrst um sinn. Auk þess sem vatn var gruggugt víðar, þó það teldist neysluhæft að teknu tilliti til örvera. Af öryggisástæðum var gerð heildarúttekt með nákvæmum efnagreiningum víðar en venjulega, en allar niðurstöður voru innan viðmiðunarmarka. 
Almennt er nokkuð um framkvæmdir í neysluvatnsmálum á Suðurlandi, en betur má ef duga skal. Enn eru vatnsveitur í rekstri sem eru ekki með öruggt vatn allan ársins hring og ekki með nægilegt vatnsmagn. Vatnsveitur eru starfsleyfisskyldar ef þær þjóna 50 íbúum eða 20 íbúðarhúsum og einnig um leið og matvælaframleiðsla er á veitunni. Af þessum sökum er mikill fjöldi einkavatnsbóla á svæðinu starfsleyfisskyld, s.s. þar sem um mjólkurframleiðslu er að ræða eða pökkun garðávaxta. Átaksverkefni hefur verið í gangi síðustu fjögur árin að koma þessum málum í horf, en það hefur tekið tíma að fá fram viðunandi úrbætur í vatnsveitumálum. Þó hefur þetta haft þá ánægjulegu þróun í för með sér að sveitarfélög hafa mörg hver séð sér hag í að koma á stórum vatnsveitum í dreifbýli, íbúum sínum til hagsbóta, því vatn er forsenda búsetu og neysluhæft vatn er sjálfsögð krafa, bæði fyrir íbúa með fasta búsetu sem og sumarhúsabyggð. 

Engar staðfestar matarsýkingar hafa komið upp á Suðurlandi síðastliðið ár, en því er ekki að leyna að grunsemdir hafa stundum vaknað um slíkt í tengslum við neysluvatn, sérstaklega í sumarhúsabyggðum. 

3.3
Umhverfis- og mengunarvarnasvið.  

Undir umhverfis- og mengunarvarnasvið fellur eftirlit og starfsleyfagerð vegna starfsemi fyrirtækja eins og verkstæða, bensín- og olíuafgreiðslustöðvar, gámastöðvar, margvíslegir framleiðslustaðir, fiskvinnslur, sláturhús, hreinsistöðvar fráveitumannvirkja o.fl. auk hins almenna umhverfiseftirlits og umsagna um margvíslega þætti m.a. skipulagsmál og umhverfismat vegna framkvæmda. 

Helstu laga og reglugerðaþættir á þessu sviði eru lögin um hollustuhætti og mengunarvarnir, nr.7/1998,  reglugerð um starfsleyfi fyrir atvinnurekstur, sem getur haft í för með sér mengun, nr. 785/1999, reglugerð um mengunarvarnaeftirlit,nr. 786/1999, lög um mat á umhverfisáhrifum nr. 106/2000 svo eitthvað sé nefnt af þeim fjölmörgu reglugerðum og lagaákvæðum er snerta umhverfis- og mengunarvarnaeftirlit.

Talsverð aukning hefur verið varðandi umsagnarþætti hvað varðar deili- og aðalskipulag. Vegur þar þyngst sá gífurlegi fjöldi skipulagssvæða fyrir frístundasvæði, sem orðið hefur á undanförnum árum og endurspeglar landkosti og vinsældir Suðurlands. Einnig hefur fjölgun vegna umsagna um mat á umhverfisáhrifum verið töluverð og er í takt við stærri framkvæmdir, sem unnið er að og eru í bígerð.

Sem fyrr fjallar heilbrigðiseftirlitið um margvísleg verkefni, sem lúta að umhverfis- og umgenginsmálum einstaklinga og fyrirtækja en umhverfisvakning og umgengni er stundum á eftir þeirri þjónustu, sem sveitarfélögin bjóða upp á.

Jarðvarmavirkjanir.

Af einstökum stærri verkefnum, sem Heilbrigðiseftirlit Suðurlands hefur komið að, má nefna nýtingu jarðvarma, sú vinna felst í umsögnum vegna umhverfismats, og vinnslu starfsleyfa, auk eftirlits, bæði fyrir jarðboranir og virkjanasvæði. Sem kunnugt er hafa rannsóknir sýnt að víða á Suðurlandi er mikill nýtanlegur jarðhiti bæði fyrir varmaveitur og rafmagnsframleiðslu, má þar nefna rannsóknarboranir í Hrunamannahreppi, Grímsnes- og Grafningshreppi auk hinna miklu rannsókna og framkvæmda í sveitarfélaginu Ölfusi á vegum Orkuveitu Reykjavíkur á Hellisheiði. Áhersluþættir Heilbrigðiseftirlits Suðurlands vegna umsagna og í starfsleyfum vegna nýtingar jarðvarma eru m.a. vegna vatnsverndar, varnir gegn loftmengun og hávaða. Losun borvökva frá jarðborun þarf að hreinsa áður en losað er í jarðlög. Útblástur frá borholum, meðan unnið er að rannsóknum um nýtingarmöguleika þeirra, veldur bæði hávaða og loftmengun. Kröfur til jarðvarmavirkjana eru m.a. settar fram í matsúrskurði við skipulag og í starfsleyfum. Verndun grunnvatns vegna losunar á heitum (150 – 200°C) vinnslu-,  skilju- og affallsvatni er forgangsmál og gerðar kröfur um að losunin hafi ekki áhrif á grunnvatn, né séu líklegar til að hafa í för með sér umtalsverð umhverfisáhrif m.a. með því að niðurrennslisveitur séu fóðrar niður fyrir grunnvatn og losun eigi sér stað á þann hátt að einskonar sjálfbær vinnsla skapist með skilun aftur í dýpri jarðlög heitu svæðanna, það dregur einnig úr þrýstingslækkun, bætir mögulega nýtingu jarðhitans og dregur þannig úr neikvæðum áhrifum á jarðhitageyminn. Gert er t.d ráð fyrir að losa þurfi allt að 1100 kg/s af affallsvatni frá Hellisheiðarvirkjun. Bora þarf líklega 10 til 20 holur, sem eru um eða dýpri en 1.000 metrar og fóðraðar niður á um 500-700 metra dýpi eftir legu jarðlaga. Ýmiss vandkvæði geta koma upp og má t.d. nefna að losunarsvæði  við Gráuhnjúka, sem hafi verið talið í jaðri jarðhitasvæðisins á Hellisheiði, sé nú nýtanlegt jarðhitasvæði þar sem hiti í borholum hafi mælst um 300°C, sem er með því mesta sem hafi mælst á Hellisheiðarsvæðinu. Þetta svæði er því ekki hægt að nota til losunar á skilju- og affallsvatni. Stefnt er því að losun frá Hellisheiðarvirkjun verði á nýju svæði vestan við Hamragilsveg. Losun affallsvatns verði að flestu leyti með sama fyrirkomulagi niðurrennslis og er í dag við Gráuhnjúka. Með þessu fyrirkomulagi á að vera tryggt að affallsvatn blandist ekki í efri grunnvatnsstraumalög. 

Annað verkefni sem unnið er að er losun jarðvarma loftegunda bæði frá útblæstri frá borholum og frá hinum ýmsu þáttum vinnsluferla. Útblástursgufan er 99,5% vatn  og um 0,5% eru lofttegundir. Af þessum lofttegundum er mest af koldíoxíð (CO2) eða um 85 %, brennisteinsvetni (H2S) er um 14% og afgangurinn er að mestu vetni (H2) auk lítið eitt af köfnunarefni (N2), metani (CH4), argon (Ar) og súrefni (O2). H2S
Hægt er skilja þessar lofttegundir frá í vinnsluferlum og hefur verið unnið að rannsóknarverkefnum til að skilja þessa ferla og vinna að tæknilausnum. M.a. er um að ræða samstarfsverkefni nokkurra háskóla, líftæknifyrirtækja og Orkuveitu Reykjavíkur. Lengst er komið tilraunaverkefni varðandi vinnslu og losun koldíoxíð (CO2), með niðurdælingu og bindingu á föstu og stöðugu formi í basaltjarðlögum. 

Unnið er að uppsetningu þriggja mælistöðva á loftgæðamælingum. Verður val á staðsetningu þessara mælistöðva gerð í samráði við Heilbrigðiseftirlit Suðurlands. Nauðsynlegt er að mælistöðvarnar séu í tengslum við veðurstöð og kemur þar að samvinnu við viðkomandi sveitarfélög.
Heilbrigðiseftirlit Suðurlands er þátttakandi í mánaðarlegum umhverfis- og öryggismálafundum framkvæmdaaðila virkjunarinnar, auk annarra funda er varða eftirlit og upplýsingar vegna þess. Á þessum fundum fást nauðsynlegar upplýsingar auk fræðslu um eðli umræddra framkvæmda. 

Fráveitur og vatnsvernd.

Á Suðurlandi hefur markvisst verið unnið að úrbótum í fráveitumálum, á undanförnum árum, þó enn sé lokaáfanga ekki náð varðandi nokkur stærri verkefni í þéttbýli. Þetta eru mjög kostnaðarsamar framkvæmdir, en nauðsynlegar, bæði með tilliti til mengunarvarna og hollustuhátta auk útivistar og atvinnu. 

Í flestum fráveitusamþykktum sveitarfélaga á Suðurlandi eru nú komin ákvæði um losun seyru bæði frá íbúðarhúsum og frístundabyggð. Í framhaldi af þeirri þjónustu þarf að huga að förgun/nýtingu seyru á viðunandi hátt. Til fróðleiks má nefna að ein persónueining (pe) hefur ígildi áburðar, sem nægir til að uppskera ígildi 200 kg. af korni. 
Í dreifbýli eru rotþrær notaðar við fráveitur einstaklinga, en rotþró ásamt siturlögn er skilgreind sem ígildi tveggja þrepa hreinsunar. Við ákveðnar aðstæður þarf þó að beita meiri tækni og betri hreinsun. Á nokkrum stöðum á Suðurlandi er þörf á meiri og betri hreinsun, vegna sérstöðu viðkvæmra vatnasvæða. Má þar nefna  Tjarnarbyggð í Árborg og vatnsverndarsvæði Þingvallavatns, á þessum svæðum eru gerðar meiri kröfur um hreinsun og hefur s.k. lífræn hreinsun fráveituvatns með Inno-Clean SBR tækni, eða lífræn innhreinsir, orðið fyrir valinu við margar byggingar á þessum svæðum. Þessi tækni byggir á sjálfvirkri skömmtun á fráveituvatninu með þar til hönnuðu stýrikerfi og er sérstaklega ætlað fyrir byggð, sem ekki hefur aðgengi að fráveitu sveitarfélags og þar sem þörf er talin á frekari hreinsun fráveituvatns en næst með hefðbundnum aðferðum. Hér er mikill kostur að innilofti 20°C+ er dælt í tankinn og eykur það verulega virkni hans. Innhreinsir getur náð 99,7% hreinsun BOD5 við 10,5°C hitastig í tanki og sýrustig 7,5. 
Heilbrigðiseftirlitið leggur áherslu á nauðsyn þess að rotþrær séu teknar út af byggingafulltrúa eða löggiltum pípulagnameistara. Þetta á bæði við staðsetningu þessara mannvirkja og frágang þeirra.
Enn á ný má nefna stórt verkefni sem Heilbrigðiseftirlits Suðurlands og sveitarfélaga á Suðurlandi þurfa að vinna að, en það er flokkun vatna skv. reglugerð nr. 796/1999 um varnir gegn mengun vatns. Samkvæmt henni skal allt yfirborðsvatn (fallvötn, stöðuvötn) og grunnvatn flokkað í ákveðna gæðaflokka og langtímamarkmið skilgreind. Koma skal fram á skipulagsuppdrætti aðals- og svæðisskipulags þessi langtímamarkmið og við deiliskipulag skal gera skýringaruppdrátt,  sem sýnir ástand vatns. Ekki er hægt að bíða lengur með að hefjast handa við þetta verk, en samkvæmt bráðabirgða ákvæði reglugerðarinnar segir; ”flokkun vatns í samræmi við 8.gr., sbr. 9. og 10. gr. reglugerðarinnar skal vera lokið innan 4. ára frá gildistöku reglugerðarinnar.” þ.e. fyrir 2005.
4. Sýnataka og niðurstöður

Í september var búið að taka 236 sýni. Á ársgrunni var gert ráð fyrir um 300 sýnum m.v. reynslu undanfarinna ára. Séu heildarniðurstöður ársins í ár bornar saman við undanfarin ár má sjá að færri sýni í ár standast ekki gæðakröfur en undanfarin ár. Ástæðu þess má að einhverju leiti rekja til þess að mörg neysluvantssýni hafa verið tekin í ár m.a. vegna jarðskjálftans í maí og hafa flest neysluvatnssýnin staðist gæðakröfur. Flest þeirra sýna sem að hafa ekki staðist gæðakröfur eru baðvatnssýni (30 af 43) samanber töfluna hér fyrir neðan.

Tafla 5 - samanburður á heildarniðurstöðum milli ára

Súluritið sýnir samanburð á heildarniðurstöðum milli ára, árið 2008 er frá 1. janúar til 15. september.
	Niðurstöður til 15.9.08
	Ekki metið
	Fullnægjandi
	Ófullnægjandi
	Samtals

	Baðvatn
	 
	67
	30
	97

	Neysluvatn
	3
	98
	9
	110

	Vinnsluvatn
	 
	1
	 
	1

	Mjólkurvörur
	1
	15
	4
	20

	Súrmatur
	 
	5
	 
	5

	Önnur matvara
	3
	 
	 
	3

	Samtals
	7
	186
	43
	236


Tafla 6 - Niðurstöður sýnatöku til 15. september 2008

Taflan sýnir heildarniðurstöður sýnatöku sem framkvæmdar hafa verið til 15. september 2008. Sjá má skiptingu sýna í flokka og hvernig niðurstöður þeirra flokka hafa komið út.
Eftirfarandi kökurit sýna á myndrænan hátt tölfræðilegar niðurstöður úr töflunni hér að framan.  

5. Lokaorð

Þessari starfskýrslu er ætlað að veita innsýn yfir helstu störf Heilbrigðiseftirlit Suðurlands milli aðalfunda. Henni er einnig ætlað að varpa ljósi á meginniðurstöður sýnatöku og eftirlits. Skýrslunni er ekki ætlað að greina frá einstökum atriðum er varða eftirlitið og eftirlitsskylda aðila. Heilbrigðisfulltrúar eru bundnir þagnarskyldu um ákveðin atriði er þeir verða varir við í starfi sínu og ákveðinn trúnaður verður að ríkja milli eftirlits og eftirlitsskyldra aðila. Slíkt hefur þó ekki áhrif á skyldu heilbrigðiseftirlit sveitarfélaga að upplýsa almenning um atriði er varða hollustu og heilnæmi matvæla, umhverfis og þjónustu. Ef vel á að vera er opinbert eftirlit ekki sýnilegt og vinnur störf sín í hljóði. Almenningur á hins vegar að vita af tilveru þeirra og treysta því að vara, þjónusta og öryggi í umhverfi uppfylli gæðakröfur.

Starfsskýrslan er lögð fram á aðalfundi Heilbrigðiseftirlits Suðurlands í nóvember 2008. Eftir umfjöllun aðalafundar verður starfsskýrslan birt á heimasíðu Heilbrigðiseftirlits Suðurlands en þar er einnig að finna frekari fróðleik og upplýsingar um Heilbrigðiseftirlit Suðurlands. 

Slóðin á heimasíðuna er www.heilbrigdiseftirlitid.is 
Selfossi 27. september 2008, 

Elsa Ingjaldsdóttir, 

framkvæmdastjóri 

Mynd � SEQ Mynd \* ARABIC �1� - Heilbrigðiseftirlitssvæði á Íslandi





Tafla � SEQ Tafla \* ARABIC �1� - Skipting starfsleyfa





Til fróðleiks: Örverur af tegund Pseudomonas er víða að finna í náttúrunni en sumar þeirra geta valdið sjúkdómum, t.d.P. aeruginosa sem getur við sérstakar aðstæður verið skæð í heitum pottum, iðulaugum o.þ.h. þar sem hún vex við hátt hitastig, 42°C.  Ef hitastig vatnsins er hátt og sótthreinsun ekki næg, fjölga örverurnar sér s.s í leiðslum, síum og þar sem veggir eru óþéttir og berast þannig út í sundlaugarvatnið (venjulega í miklum fjölda), auk þess að fjölga sér í sjálfu laugarvatninu. 


P. aeruginosa m.a. getur valdið húðútbrotum, þvagfærasýkingum og óþægindum í augum.





 Kökuritið sýnir niðurstöður sýnataka í % árið 2008. Alls hafa verið tekin 97 sýni það sem af er árinu og hafa 67 staðist og 30 fallið, þar af 14 vegna P.aeruginosa.





Mynd � SEQ Mynd \* ARABIC �3� - Sundlaug





Mynd � SEQ Mynd \* ARABIC �2�- tjaldsvæði





Mynd � SEQ Mynd \* ARABIC �7� - Hellisheiðarvirkjun





Mynd � SEQ Mynd \* ARABIC �6� - Þingvellir





Tafla � SEQ Tafla \* ARABIC �7� – Neysluvatn Súluritið sýnir hlutfallslega (%) skiptingu á niðurstöðum neysluvatns.








Tafla � SEQ Tafla \* ARABIC �8� – Mjólkurvörur Súluritið sýnir hlutfallslega (%) skiptingu á niðurstöðum mjólkurvara.





Tafla � SEQ Tafla \* ARABIC �9� - Skipting sýnatöku eftir tilefni Kökuritið sýnir skiptingu sýnatöku eftir tilefni. Undir annað fellur m.a. einkaaðili, fyrirhuguð vatnsveita, grunur um skemmd/kvörtun/ sýkingu og úttektir og kannanir





Tafla � SEQ Tafla \* ARABIC �10� – Baðvatn Súluritið sýnir hlutfallslega (%) skiptingu á niðurstöðum baðvatns.








Mynd � SEQ Mynd \* ARABIC �4� - veisla í tjaldi





Mynd � SEQ Mynd \* ARABIC �5�- vatnsból

